
Khaganga Bhujangaprayatam

ખગઙ્ગાભુજઙ્ગપ્રયાતમ્ 

ૐ
શ્રીરામજયમ્ ।

ૐસદ્ગુરુશ્રીત્યાગરાજસ્વામિને નમો નમઃ ।
ૐ મોક્ષોપાયાય વિદ્મહે । માઙ્ગલ્યાયૈ  ચ ધીમહિ ।
તન્નો ગઙ્ગા  પ્રચોદયાત્॥
ભુજઙ્ગપ્રયાતોર્મિવાહપ્રવાહાં  
ભુજઙ્ગપ્રશાન્તપ્રસાદપ્રસારામ્  ।
ભુજઙ્ગાધરાજસ્રધારાભિષેકાં
ભજે સ્વર્ગગઙ્ગાં  સુવર્ગાપવર્ગામ્॥ ૧॥
સદાદર્શનાસ્ફોટકાવ્યાભિનવ્યાં
સ્વસૌન્દર્યસંસ્ફૂર્તિશૈલીગભીરામ્   ।
સતાલસ્વરોંકારસાનન્દલાસ્યાં
ભજે નાદગઙ્ગાં  સ્વરામોદદર્શામ્॥ ૨॥
ખગઙ્ગાં  ગગઙ્ગાં  મુમુક્ષુત્વધેયાં
વરસ્નાનસત્પાનસજ્જ્ઞાનબોધામ્ ।
જલાપૂતપુણ્યાં મહાપૂતનામ્નીં
ભજે રાગગઙ્ગાં  લયાવેગવાહામ્॥ ૩॥
વરાનન્દકન્દાં સ્વરાનન્દસારાં
ચિદાનન્દસદ્ભાં ચિરાનન્દગાઙ્ગામ્  ।
મદાનન્દગેયાં સદાનન્દગેહાં
ભજે જ્ઞાનગઙ્ગામનન્તાદિશક્તિમ્ ॥ ૪॥
હિમાંશુપ્રભાસપ્રવાહપ્રહર્ષાં
સુરૌપ્યાતિશોભામ્બુશુભ્રપ્રવાહામ્ ।

1



ખગઙ્ગાભુજઙ્ગપ્રયાતમ્ 

હિમાગપ્રભાવાતિસત્ત્વપ્રકાશાં
ભજે સત્યગઙ્ગાં  પરબ્રહ્મકાશામ્॥ ૫॥
હિમાહ્લાદગઙ્ગાં  નમામ્યાપવર્યાં
ક્ષપાનાથસંસ્મેરચારુસ્વરૂપામ્ ।
સલાલિત્યવૈચિત્ર્યચિત્રાભિલેખાં
ભજે હિમ્યગઙ્ગાં  મનશ્શાન્તિસૌખ્યામ્॥ ૬॥
સુકાવ્યાર્પણાનન્દસમ્પ્રાપ્તિભવ્યાં
સુમાઙ્ગલ્યસદ્ભાગ્યસમ્પત્તિભોગ્યામ્  ।
સુગાનપ્રસન્નાં હૃદબ્જે નિષણ્ણાં
ભજે દિવ્યગઙ્ગાં  મદાનુગ્રહામ્બામ્॥ ૭॥
ગુરુત્યાગરજેન્દ્રસઙ્ગીતગઙ્ગાં 
સુપુષ્પાભિષેકપ્રમોદપ્રસાદામ્ ।
ઇહાનન્દભદ્રાં પરજ્ઞાનમોક્ષાં
ભજે નિત્યગઙ્ગાં  વરાં મઙ્ગલાભામ્ ॥ ૮॥
ખગઙ્ગે  ભુજઙ્ગપ્રયાતે  સુભદ્રં
કવિપ્રાણસંસ્ફૂર્તિપૂતે   સુભદ્રમ્ ।
સુરાગસ્ફુરદ્રાગયાતે સુભદ્રં
સુભદ્રં સુમાઙ્ગલ્યદે  તે સુભદ્રમ્॥ ૯॥
ઇતિ સદ્ગુરુશ્રીત્યાગરાજસ્વામિનઃ શિષ્યયા ભક્તયા પુષ્પયા કૃતં
ખગઙ્ગાભુજઙ્ગપ્રયાતં   ગુરૌ સમર્પિતમ્   ।
ૐશુભમસ્તુ ।

